
Wittenberger Katechismus. Deutsch (1571) 123
[216v:] Warumb folget so eben das ander geboth auf das erste?

Das erste geboth hat gelehret, wie das hertz ihnwendig Gott seine diennst
vnd ehre leisten soll. Damit aber das hertz so voller erkentnis vnnd liebe
Gottes ist, seine gedancken vnd bewegungen durch die rede darthue, so fol-
get demnach alsbaldt das ander geboth, wie man die sprach vnnd zunge re-
gieren vnnd zw Gottes ehre gebrauchen soll.

Kan nicht die anruffung Gottes vnnd dancksagung geschehen, ob man gleich
nicht eben mit dem munde solches thue?

Man kan ja auch wol mit gedanncken des hertzens Gott anruffen oder jhme
dancksagen. Gleichwol erfordert Gott, das man auch mit auBdriicklichen
worten solches thue, auf das hiermit in gemein vnd in sonderheit vnnser be-
kentnis geschehe, darmit wir vnns zu dem warhafften Gott bekennen vnnd
von allen ertichten gotzen absondern vnnd wir ihn erzelung des gebets von
vielen hohen dingen vns errinnern vndt vnterweisen, auch vnnser andacht
vnnd den ernst ihm gebeth vormehren vnnd den teufel von vns vorjagen,
welcher keine wehr noch waffen mehr fiirchtet als das gebet der gottseligen
vnnd die klerliche vnd auBldriickliche bekentnis von Gott.

Welche siinde streiten wieder das annder geboth?

Alle miflbrauch gottlichs nahmens, als da seindt alle reden, damit die heim-
lichen siinden vnnd boBheit des hertzen wieder das erste geboth Gottes wer-
den offenbaret. Dessen zum exempel erzelet werden kahn alles, [217r:] was
bey den heiden die Epicurer, Stoici, Academici vand annder wieder den war-
hafften Gott haben vorgeben, ihndem sie ihn entweder gar verleugnet oder
zw wenig von ihm geredet vinnd gehalten haben. Item alle falsche vand vnn-
christliche anruffung, alle vorfelschung der rechtschaffenen lehre, alle zeu-
berey, alles vnnrecht schweren, alle gotteslesterung. Vber das sind auch die-
ses siinde wieder das annder geboth, wann man die anruffung Gottes gar vn-
terlest, wann man vndanckbar ist gegen Gott, wann man die warheit vor-
schweiget oder laugnet, die man bekennen solte, oder wann man Gottes ehr
vnnd nahmen zum schanddeckell brauchet vand zur beschénung alles vnbil-
lichen vnnchristlichen furnehmens, wie ihr viel das lieb euangelium zum
schein furwenden, ihre eigene ehrgeitz, gelttgeitz,3® hal oder annder bose
affect des hertzens darmit zu beschonen.

